
Rizraz en la pps giuvna 
La secziun grischuna è extrada da la pps da giuventetgna svizra

■ (anr/vi) La pps giuvna grischuna ha
avunda. La fin da l’onn passà è ella ex-
trada da la pps giuvna svizra. Ils giu-
vens Grischuns n’èn betg ils sulets
ch’èn malcuntents. Era ils giuvens dad
Appenzell e da Sviz ha dà lur demissiun.
«Nus vain sentì che nus avain da dir
pauc», descriva Marcel Stgier, il presi-
dent da la pps giuvna grischuna, la si-
tuaziun. La situaziun na haja gia daditg
betg pli satisfatg. Las secziuns grondas da
la pps giuvna, sco p.ex. quella da Berna,
cumandavian las festas. Il Grischun vevia
be duas vuschs a las radunanzas da dele-
gads. Auters chantuns cun dapli com-
members possedevian dapli vuschs.
Uschia na vegniva la secziun grischuna
strusch pli atras cun ses postulats.

Scandals
Ensemen cun la pps giuvna dad Appen-

zell e da Sviz han ils Grischuns elavurà
ina proposta da midar la structura. Ro-
man Liesch, il vicepresident da la pps
giuvna grischuna, di ch’els levian pro-
poner che mintga chantun haja tuttina
blers delegads, circa uschia sco il cus-
segl dals chantuns en il parlament. La
reacziun sin questa proposta na saja
betg stada gronda. Perquai hajan las
partidas giuvnas da l’Appenzell, da Sviz
e dal Grischun decidì da sa distatgar da
la partida svizra la fin dal 2004.

Tge ch’è capità lura descriva Liesch
cun il suandant commentari: «Jau n’avess
betg cartì ch’i dettia tals scandals.»

Las quatter partidas pitschnas avevan
numnadamain en senn da fundar ina no-
va ed atgna partida giuvna svizra cun il
num «Jungbürgerliche Liste», en in
tschert senn ina partida da concurrenza.
La pps giuvna svizra ha sinaquai reagì

massiv e ditg: Las secziuns extradas na sa
dastgian betg pli numnar partidas giu-
vnas da la pps e betg pli far diever da l’an-
teriur num.

Radi da  speranza
La «SonntagsZeigung» dals 26 da de-
cember aveva anc scrit che Thomas
Schmidt, il president da la pps giuvna
svizra, haja la finamira da far urden il
2005 en sia partida giuvna. La partida
dumbra da preschent 6500 commem-
bers e crescha rapid. Suenter è dentant
vegnì enconuschent ch’il president dal
pps giuvna svizra dettia sia demissiun sin
la fin dal 2004. 
Perquai vesa Stgier puspè in radi da spe-
ranzas per ils Grischuns: «La situaziun è sa
midada.» Sut in nov president da la parti-
da svizra pudess el s’imaginar da chattar
ina schliaziun. Impurtant saja ch’era ils

giavischs dals Grischuns vegnian prendids
serius en da la pps giuvna svizra.

La sonda proxima ha lieu ina radu-
nanza da la suprastanza da la pps giuvna
grischuna. Lura vulan els decider novas
strategias e co sa cuntegnair visavi la pps
giuvna svizra.

Co fissi cun 
in nov president Grischun?

En connex cun la tschertga d’in nov pre-
sident per la pps giuvna svizra ha l’anr era
dumandà: Datti en las ritschas grischunas
in candidat che fiss adattà da surpigliar il
presidi vacant en la pps giuvna svizra? 

La resposta da Liesch e Stgier è la mede-
ma: Candidats adattads dessi bain. Ma da
preschent na haja probabel nagin da quels
il temp da supigliar in tal uffizi. Il president
dals giuvens stuess era savens esser là nua
ch’i marschia il bler, e gliez è Berna. 

«Pussibilitar quai che fa basegns»
Rudolf Friedrich davart l’avegnir dal pajais

DA GUIU SOBIELA-CAANITZ

■ Gist avant Nadal ha Rudolf Friedrich,
cusseglier federal da 1982 a 1984, pu-
blitgà patratgs geopolitics davart la
Svizra a l’entschatta dal 21avel
tschientaner. Anc oz merita lez giurist
ed um da stadi da Winterthur ch’ins
fetschia endament sias activitads en
ils onns otganta dal secul passà. El
s’ha engaschà cun success per la pro-
tecziun da la Greina e dals lais da l’En-
giadin’ota, sco era per in dretg matri-
monial fundà sin l’egualitad ed il par-
tenadi; tgi sa regorda anc che noss Cu-
desch da dretg civil, enfin a 1987, defi-
niva l’um «il chau da la famiglia»? La
davosa publicaziun da Friedrich, ina
contribuziun da dudesch paginas ad in
cudesch davart la Svizra en il mund*,
tracta problems politics, economics e mi-
litars dal pajais amez l’Uniun europeana
(UE) dals 25. commembers. I suanda ina
traducziun dals titels intermediars e dals
tocs essenzials da lez essai.

«La via bilaterala na satisfa betg»
L’emprim tira l’autur endament quai
ch’el numna «ina decisiun fallada e fa-
tala»: «En la votaziun memorabla dals 6
da december 1992 han ins refusà l’adesi-
un al Spazi economic european (SEE)
(...). Fitg svelt èsi vegnì cler ch’ins stop-
pia chattar ina schliaziun remplazzanta,
en vista da las stretgas relaziuns economi-
cas cun l’UE (...). I vanzava mo pli la via
da tractativas bilateralas; lezza è dentant
sa mussada sco ordvart crappusa, uschè
ch’ins ha duvrà bunamain diesch onns
per cuntanscher resultats definitivs (...). I
constat ch’ins n’ha tuttina betg schlià tut-
tas dumondas avertas, mabain be pliras.
Ins n’ha per exempel betg liberalisà tut-
tafatg ils servetschs, schebain ch’els èn
fitg relevants per nossa economia. Grevs
èn plinavant ils dischavantatgs politics
colliads cun ils patgs bilaterals. La Svizra
po mo pli surpigliar il dretg relativ da
l’UE (...) senza pudair cooperar insaco a
sia elavuraziun. Quai vegn idealisà cun il
num da ‘realisaziun posteriura auto-
noma’, ma n’è tuttina betg autonom.
Nus essan dependents da bunas relaziuns
cun l’UE e stuain pia ans suttametter.
Uschia vegninsa dascus trabants da l’UE,
pelvair ina situaziun indegna! (...) Plina-
vant èn ils patgs bilaterals statics; i na res-
guardan betg las innovaziuns, entant che
l’UE progredescha e sa sviluppa. Perquai
divergeschan la via europeana e la svizra
adina dapli» (pp. 1–3). L’avdant da Win-
terthur fa endament «la cuntraversa
areguard ils sgols d’arriv a l’eroport da
Kloten (...). Il patg da SEE cuntegna in

scumond general da discriminaziun (art.
4); sche la Svizra avess acceptà lez con-
tract, na pudess la Germania mai dictar
las restricziuns da traffic aviatic uss en vi-
gur» (p. 3). Friedrich giavischa la ratifica-
ziun dals segunds patgs bilaterals cun
l’UE, suttascrits ils 26 d’october 2004,
perquai ch’«i na dat nagina autra schlia-
ziun» (p. 3); dentant è’l persvas che lezs
«segunds bilaterals» sajan er ils davos:
«L’UE s’interessa adina pli pauc per la
Svizra. Nus essan vegnids in problem da
terz rang; tar ils 25 commembers chat-
tainsa anc pli pauc encletg per giavischs
spezials (...). Gist ils commembers novs
han stuì far sacrifizis relevants per cun-
tanscher il livel pretais da l’UE. I na
vegnan segir betg a conceder a la Svizra
cundiziuns meglieras che quellas ch’els
sezs han survegnì» (p. 4). 

«Amez l’UE»
L’autur fa endament l’istorgia da l’UE:
«Dapi l’entschatta ha’la in aspect surtut
politic. En l’Europa dal vest ha’la plaun a
plaun stgaffì in urden da dretg e pasch
che ha mitigià il fatal naziunalissem e
cunzunt surmuntà la «vegliandra inami-
cizia» tranter la Frantscha e Germania.
Ins sto mo cumparegliar l’Europa dals
onns trenta cun quella d’oz per vesair
l’immens meglierament (...). L’admissiun
da diesch commembers novs sin chalanda
matg 2004 ha cuntinuà lez process, fa-
schend in pass significativ (...). Set dals
diesch commembers novs appartegnevan
sfurzadamain al bloc da l’ost anc avant
quindesch onns; ussa, grazia a l’UE, poni
puspè libramain prender la plazza ch’i
meritan grazia a lur istorgia e cultura» (p.
5). Quai augmenta anc nossa dependenza
da l’UE: «Ses commembers circunde-
schan tuttafatg la Svizra; lezza è economi-
camain entretschada fitg stretgamain cun
els dapi decennis (...). Gia en l’UE dals 15

gievan passa 60 % da nossas exportazi-
uns; da lezs 15 gnivan var 80 % da noss
imports (...). En cas da crisa internaziu-
nala che perturbass l’arriv d’exportaziuns
per nus vitalas, sco il petroli dal Proxim
Orient, fissan nus dependents da l’UE
(...). Ma ses schlargiament stauscha la
Svizra tuttafatg a l’ur (...). Segir ha l’Euro-
pa in avegnir era senza la Svizra, ma la
Svizra n’ha negin avegnir senza l’Europa.
L’UE, sco mintga ovra umana, ha ses pro-
blems e sias mendas; dentant vegni impe-
rativamain necessari per la Svizra d’aderir
a termin mesaun a l’UE (...). Quai vegn a
duvrar onns ed onns per preparativas da
politica interna e tractativas cun l’UE.
Plinavant lavura il temp encunter nus,
damai ch’il svilup da l’UE schlargia mint-
ga di il foss ch’ins sto ina giada superar.
Perquai n’èsi tuttina betg memia baud per
sa profundar manidlamain cun l’adesiun
e las dumondas connexas. Passà è il temp
cumadaivel nua ch’ins saveva suspender
ils problems e taschentar cun pleds bun-
martgads. Nus essan en ina situaziun de-
licata da sforz, tranter retegnientschas da
politica interna e necessitads da politica
exteriura. Quai pretenda vasts orizonts ed
ina renunzia ad anteriurs musters da pen-
sar (...). Da l’autra vart essan nus colliads
cun ils stadis da l’UE e cunzunt ils pajais
limitrofs, e quai economicamain, ma er
istoricamain e culturalmain. Nus profes-
sain las medemas valurs fundamentalas,
la democrazia, il stadi da dretg, ils dretgs
umans, il bainstar e la cumpensaziun so-
ciala. Nus profitain da la segirtad e stabi-
litad en ils pajais da l’UE» (pp. 6–8). 

«La situaziun nova
per la politica da segirtad»

Friedrich cuntinuescha: «Er areguard la
politica da segirtad è la situaziun dal pa-
jais tuttafatg sa midada (...). Durant de-
cennis dominava la smanatscha che ve-
gniva da l’ost; uss è’la crudada davent (...).
Nus ans chattain en in spazi da pasch, se-
girà da l’Organisaziun da patg da l’Atlan-
tic nord (OPAN) e da l’UE, e lez cum-
piglia bunamain tut l’Europa. En avril
2004 ha l’OPAN beneventà commem-
bras novas, numnadamain la Lituania,
Lettonia e l’Estonia, sco era la Slovachia,
Slovenia, Rumenia e Bulgaria (...). Er en
lez reguard hai dà ina midada istorica
(...). Ma la stabilitad na dominescha tut-
tina betg dapertut. En la Peninsla balca-
nica datti anc adina gnieus da conflicts
che pudessan vegnir pli critics [cunzunt
la Bosnia-Ercegovina, il Cosovo e Mon-
tenegro, G. S.-C.]. Il Proxim Orient è in
vulcan, igl è mal giuditgar il svilup en
Russia, a la riva sid dal Mar mediterran
resta la situaziun labila» (pp. 8–9). 

«La cooperaziun internaziunala»
L’autur examinescha lura las consequen-
zas per la Svizra: «Ins sa insumma exclu-
der ina guerra aifer l’Europa; en cas d’at-
tatga nà d’insanua ordaifer, stuess ins de-
fender la Svizra mo en in’allianza (...). Er
il schef da l’armada, cumandant da corp
Christoph Keckeis, manegia ch’il temp
da las grondas battaglias da chars armads
saja a fin (...). Tranter l’aviaziun militara
e l’armada datti in dischequiliber; nus
avain memia bler sin terra e memia pauc
en l’aria. Tuttas acziuns militaras dals da-
vos onns cumprovan ch’i sa dar conflicts
cunzunt en l’aria, nua ch’il temp d’alarm
è il pli curt. Ins po fitg svelt duvrar avi-
uns sin distanzas grondas (...). Perquai
duainsa rinforzar nossa aviaziun milita-
ra, tant pli ch’era nossa defensiun cunter
aviuns è insufficienta. En tschels pajais
europeans va il svilup (...) vers unitads
pli pitschnas, ordvart mobilas e pussan-
tas, e vers fermas forzas aviaticas. Las ac-
ziuns internaziunalas ed operaziuns da
mantegniment da la pasch vegnan pli
impurtantas che la defensiun naziunala
tradiziunala (...). Ins po cumparegliar las
dimensiuns da noss pajais cun quellas da
Svezia; questa, sco la Svizra, n’è betg
commembra da l’OPAN. Era la Svezia
dat la prioritad a la participaziun ad ope-
raziuns internaziunalas da pasch. En lez
connex datti in project cuminaivel sve-
dais e finlandais, en il rom da l’UE, d’i-
na gruppa da cumbat ch’ins possia duv-
rar sin stgalim internaziunal (...). Cu-
mandant da corp Keckeis ha declerà en
in referat ch’ins duaja renconuscher
ch’ins defendia la Svizra l’emprim en la
Peninsla balcanica (‘NZZ’ dals 5 da no-
vember 2004) (...). Dacurt ha’l ditg
cleramain ch’il temp da la defensiun au-
tonoma saja a fin era per la Svizra (‘NZZ
am Sonntag’ dals 4 da schaner 2004)
(...). Quai ch’ins na sa pli far sul sulet,
ston ins prender a mauns ensemen cun
auters (...). A pli lunga vista vegn ins a
pudair defender la Svizra cun efficazia
mo en il rom d’in’allianza europeana.
Quai constat gia areguard la defensiun
dal spazi d’aria e quella cunter rachettas»
(pp. 10-12). L’anteriur cusseglier federal
concluda: «En quest reguard vegnan
musters da pensar antiquads e tradiziuns
famigliaras chadainas ch’ans impede-
schan da far quai ch’ins sto far. La politi-
ca è l’art da pussibilitar quai che fa ba-
segn» (p. 12).

*) Rudolf Friedrich, Das Notwendige möglich
machen. Keine Zukunft ohne Europa. Separat
ord: Jürg Altwegg (ed.), «Helvetia im Außen-
dienst. Was Schweizer in der Welt bewegen.»
Turitg (Nagel & Kimche) 2004.

R. Friedrich: «L’UE s’interessa adina pli
pauc per la Svizra. MAD

